
Vita Oswaldi


Secundum propositum gratiae Dei venerandus Eboracensis antistes Oswaldus ante saecula a Deo electus, ingenuitatem generis sui, quo nobiliter editus in hujus mundi lucem processit, ingenuis moribus initiatus, viam vitae praesentis incessit. Cujus quidem gesta vario diversorum stylo digesta, quo multipliciora eo animis, ad multa divisis videntur ad legendum onerosiora. Unde iis qui, sicut veraciter creditur, illum in hac vita prae caeteris sincerius diligunt, placuit tam prece quam praecepto me ad hoc commovere, ut quae multipliciter de eo scripta sunt, compendioso ac novo narrandi stylo expediam. In quo, fateor, non parum expavesco; fatuitate quippe ingenioli mei penes meipsum considerata, 761B vereor ne petentibus satisfacere in ipso opere nequeam; quia scio quod hunc quem praecipue amant laetissima exponi oratione desiderant. Non parere autem voluntati illorum nefas judico, cum ne sibi amicissimis scilicet meis me nolle gerere morem, tum ne, laesa conscientia sua, me erga sanctum Dei nullum habere opinentur amorem. His angustiis septus elegi potius rusticano eloquio amicorum meorum voto concurrere, quam urbano silentio eos contemnendo per inobedientiae culpam offendere. Scripturus itaque pro injuncto officio vitam tanti viri, quae illi jugiter adfuit, gratiam invoco Spiritus sancti, quatenus ea quae per illum ad laudem sui nominis operari dignatus est, illius meritis concedere mihi dignetur inoffensis Ecclesiae 761C suae auribus qualicunque verborum indagine explicare.

Exordium ergo nativitatis gloriosus Oswaldus nobilissima progenie natus, eleganti forma enituit. Qui ubi infantiles annos diligenti cura nutritus excessit. puer factus pueriles ineptias devitare, ac ut aetas illa advertere poterat, ad sanctitatis opera semetipsum coepit informare. Proposuit enim in conspectu cernentis secreta pectoris sui se almae cognationis suae nullatenus fieri velle degenerem; sed quos propinquos sortitus fuerat in genere carnis, hos sequeretur passibus virtutis, instructus fide caeterisque coelestibus armis. Bonus siquidem et unus de praecipuis Patribus Anglorum Odo nomine 762A frater erat patris ejus, vir praestans religione, discretione sublimis, moribus gravis, justitiae cultor, magnus consilio, qui et in omni actione sua circumspectus, auctoritate praeeminebat: de cujus actibus quae nobis quidam antiquiores pleno relatu descripsere, pauca tangere non incongruum rati sumus, ut inde probetur quam imitabili, quam spectabili prosapia puer Dei Oswaldus originem duxerit.

Hic, ut fertur, Aethelstano victoriosissimo regi Anglorum valde charus erat et acceptus, ac pro illius praedicabili sanctitate rex idem illum secum habere ejusque consiliis magnopere inniti solebat. Qui rex Deum diligens, aequitatis legibus serviens, 762B regnum strenue gubernabat. Is immenso paganorum exercitui quodam tempore armatus occurrens, memoratum Odonem, cujus meritis se quammaxime credebat hostem victurum, in aciem duxit. Et commisso praelio Odo eminus a pugna stans lumina ac manus in coelum tetendit, pro rege et suis Dominum intentius orans. Pugnatum hinc inde atrocissime, et dies ferme totus in certamine absumptus. Tandem jam sole in occasum vergente, sors lacrymabilis accidit; juxta capulum coafractus est regius ensis. Quid faceret? Ut se armaret, nullum de suis exarmare volebat. Quid tunc? Hostes qui jam vertere terga coeperunt, videntes regem fracto ense factum quasi inermem, animati et in pugnam acrius reversi sunt. Insonuit clamor, Odonem citius advolare perurgens. 762C Adest; ut opem suam prece negotio ferat, rex ipse hortatur et obsecrat. At ille: Ope quam desideras, uti solummodo velis, praesto est. Quid igitur agis? Ut quid eo qui in latere tuo pendet gladio parcis? Cur eum ab interitu hostium arces? Quid formidas? Nil dubitans arripe illum; et ecce manus Domini erit tecum. Nec prius solis continget occubitus, quam obsistentes adversarios tuos fuga involvat aut interitus. Dixit, et rex ad ejus verba attonitus, illico versa dextra ad vaginam extraxit gladium fulgidum, fortem et insignem. In quo cunctos occursantes deterrens, caedens seu prosternens, ad verbum servi Dei juxta factus est et solis occubitus et regis triumphus. Ipse Odo, quoniam Ecclesiae 763A Cantuariensi officio summi pontificis loco et dignitate praesidebat, jura Christianitatis per totum regnum ut patriae pater prudentissime administrabat. In quibus diebus Edwius, qui quartus a praefato Aethelstano regni Anglorum sceptra tenebat, voluptatum amator magis quam Dei, luxuriae quam sobrietatis, libidinum quam castitatis, regiam dignitatem obscenis operibus dehonestabat, ac viros virtutum parvipendens, contra aequum exasperabat. Unde beatus Dunstanus tunc temporis abbas Glastoniensis, eo quod ad suggestionem et imperium saepe fati Odonis ipsum regem illicitis amplexibus violenter abstraxit, e patria pulsus est, et demum innumera per Angliam mala ab eodem rege patrata. Contra quem Odo armatura Spiritus sancti praecinctus exsurgere, iniquitatum 763B illius publicus hostis effectus est, nec destitit donec sopitis incestibus regnum ab infandae mulieris infamia, cui rex idem omissa conjuge sua saepius commiscebatur, expurgaret. Eam siquidem suorum militum manu vallatus, a regali curia in qua mansitabat vi abduxit, abductam perpetuo exsilio in Hibernia condemnavit. Erat quippe vir viribus purae aequitatis per omnia fultus, nec alicui iniquitatis ministro favens, voluntati Dei in cunctis obsequi satagebat. Quapropter et Deus ei sua misericordia semper aderat, ac voluntati illius aures suas inclinabat. Verbi gratia parietes ecclesiae Christi Dorobernensis suae videlicet sedis in altiorem quam erat statum sublato tecto ipse Pater construere 763C volens, ac velle suum facto adimplens, oravit Dominum ut quandiu ipsa Dei domus integritate sui careret, pluvia quae populum a servitio Dei arceret infra ambitum illius non descenderet. Quod et factum est. Videres etenim totam civitatem saepe grandi pluvia circumcingi, et ipsum templum ejusdem pluviae inundatione nec contingi. Item idem Pater, dum quadam vice sacrum mysterium altari praesens administraret, corpus Dominicum inter manus ejus cruentum et sanguinem distillans in calicem apparuit. Ex quo intuentium mentibus nimio pavore percussis, mox ad preces pontificis in consuetam sui formam restitutum est. Feruntur et alia de eodem viro miranda facta, quae nos silentio praeterimus, ne putemur obliti operis quod incoepimus. 763D 

Hujus igitur Patris nepos puer Dei Oswaldus existens, a parentibus suis ejus doctrinis imbuendus, ejus exemplis instituendus ei commendatus est. Qui ex conversatione tanti viri sese felicem fore pronuntians, nec miraculorum, quae nonnunquam adsunt malis, sed virtutum ejus, sine quibus nemo fit bonus, imitator esse curabat. Unde et ab omnibus diligebatur, non solum quia tanta carnis propinquitate illi copulabatur, sed etiam quia versus omnes id egerant merita ejus ut a cunctis amaretur. Traditur litteris, et cujusdam viri Frithegodi nomine, qui 764A in divinis ac saecularibus disciplinis quosque sui temporis sapientes praecellere putabatur, magisterio functus studiosus discit, et in brevi plurimum proficit. Spiritus namque sapientiae et intellectus,1 super eo quiescebat, inspirans ei gratiam suam et cor intelligens ad singula discenda quae audiebat. Saecularium ergo librorum scientia ad plenum imbutus, divinarum paginis litterarum sedula intentione animum tradit. Ex quibus sancto charitatis igne in Deum proximumque succensus, in contemptum mundi totus erigitur, et qualiter servitio Dei mereretur omni modo ascisci singulis horis meditatur.

Inter haec Wintoniam a patruo suo supra memorato scilicet glorioso Odone dirigitur, quatenus ibi 764B degens, si quam forte in canonicis viam vitae imitandae reperiret, disceret et imitaretur. Quid amplius? Fit canonicus inter canonicos ipsos, si quaeritur qualis inter quales, regularis inter irregulares. Ipse etenim quae institutio vitae canonicorum docet et praecepit indefessus exsequebatur; illi spreta institutione ordinis sibi juxta cordium suorum desideria gradiebantur. Unde admirandus cunctis effectus ob plenitudinem gratiae Dei, quae in moribus ejus enitebat, decanus factus adolescens praeponitur senibus, quatenus canities sensus illius et immaculata vita illius maculatam senum vitam emacularet, ac pueriles sensus illorum studio disciplinae coelestis evacuaret. Sed illi magis antiqua pravae senectutis 764C itinera tenere volentes, licet eum bonum beneque agentem blando honore debitoque favore venerarentur, tamen illum nullo pacto se in talibus audituros affirmabant. At ille de laudis ipsorum ventositate nihil curans, gemebat quotidie et, ut sibi ad salutem suam Deus consuleret, precabatur nocte ac die. Verum ubi perpendit illos propter eum nequaquam velle a veteri vita emendari, seque per illos, si non absentaretur, a suo proposito posse depravari; spreta qua cingebatur pompa saeculari, spretis quoque divitiis quarum copia redundabat, relictisque canonicis quorum conversatione eatenus usus fuerat, redit ad pontificem patruum suum, negotium salutis animae suae cum eo tractaturus. Quid multa? Ubi miserias vitae mortalis cum pontifice loquens pia 764D consideratione deflevit, ubi quam diffcile sit hominem inter mundi illecebras gradientem ipsis illecebris non irretiri, utrinque sermo procedens appendit: infert Christi miles Oswaldis sibi jam cecidisse in mentem se nudum saecularibus cunctis velle amodo Christum sequi et vere monachum fieri. Exsilit gaudio pontifex ad audita, et erumpentibus lacrymis prae jubilo cordis qua voce exprimat quod prae se intus habet invenire minime valet. O hinc inter eos ex divinis verbis vitae perennis orta contemplatio! O in contemptum mundi nata suadibilis divinaque 765A collatio! Quis ipsam edisserat? hortatur deinceps senex juvenem ne retro abeat, ne posita super aratrum manu post tergum aspiciat ,2 ne laqueos saeculi jam evadere incipientem suis laqueis inimicus involvat. Ad quae ille: Ruptis vinculis voluptatum carnalium, jam, inspirante Deo, libertati donatus sum; et iterum me traderem miserrimae captivitati sub earumdem voluptatum vinculis vinciendum? Non aestimabam me hoc ordine Christum sequi debere. Amorem sui mihi concessit ex notitia Scripturarum suarum; et nunc eum desererem? Talem videlicet fructum capiendo ex meditatione earum? Imo, Pater, si placet, dic, nec dubites ubi velis perficiam quod proposui; aut certe si libi grave non est, ipse propanam quod disposui. Ait, die. Regulam, 765B inquit, beati Benedicti servare sub obedientia volo; et idcirco in Gallia apud Floriacum, ubi ipsius Patris reliquiae dicuntur haberi, monachus fieri mente revolvo. Nam, juxta quod mihi mea aestimatio dicit, nusquam rectius servanda sunt nec forte servantur quae idem Pater instituit, quam in loco quem ipsemet sua corporali praesentia in perpetuum honorare non desistit. Antistes ad haec: Idem, inquit, sentimus; idem sapimus; in idem nostra intentio tendit. Monachus loci illius sum. Habitum enim religionis ad onus regiminis, sub quo gemo, vocatus inde suscepi; et propterea te, quem specialius amo, monachum ibi fieri potissimum opto. Et quidem haec patriae demutatio ea re tunc ita utriusque voluntati complacuit; 765C quoniam per id temporis religio monachici ordinis, quae, cum propter barbarorum frequentes irruptiones, tum propter quorumdam malignantium turbulentas seditiones dudum in Anglia pene tota obsoleverat, necdum sui vigoris statu reformata claruerat.

Mittitur ego juvenis Floriacum, illic floribus fulciendus virtutum. Mittuntur quoque cum litteris commendatitiis dona quamplurima, juvenem et dicto et facto abbati ac fratribus commendantia. Suscipitur, et monachus habitu factus, vita quoque monachi in ipsis primordiis est decoratus. Qui igitur venerat ab aliis doceri alios imitari, talem se illis exhibuit, ut satis haberent in eo quo docerentur, quod imitarentur. Erat enim somno parcus, cibo sobrius, in loquendo discretus, in oratione assiduus, 765D in aliis autem virtutibus, patientia dico, humilitate, benignitate, mansuetudine, caeterisque hujusmodi quam fortis, quam subditus, quam benevolus, quam constans exstitit, ex sincera charitate, qua supra humanam aestimationem ad omnes erat diffusus, conjici potest, Apostolo dicente: Charitatem patientem esse, benignam esse, non aemulari, non inflari, non agere perperam, nec quaerere sua, nec irritari, non cogitare malum ,3 et caetera, quae mihi brevitati studenti exsequi longum est. Hic idem Domini servus secretum in ecclesia locum ab abbate acceperat, in quo pro modo conversationis 766A suae Deo familiarius adhaereret. Illic igitur orationi, meditationi, contemplationi vitae perennis remotus ab illorum inquietudine operam dare solitus est; magnum humani generis hosti fomitem livoris et odii suggerebat. Ille quippe attendens et attendendo subvertere inhians studium strenuissimi juvenis, multiplici eum versutia pulsat, pulsando territat, terrendo fatigat, fatigando proturbare loco laborat. Unde quadam vice dum se in oratione pro compunctione cordis Deo noctu mactaret, adfuit ipse malignus, et sonos horrificos edens hominem terrori addicere moliebatur, cum ut coepto desisteret, tum ut aliis horis simile opus aut segnius aut nullatenus attentaret. At Oswaldus fidei Christianae scuto protectus, non magis ad fremitum leonis vel 766B sibilum serpentis quam ad balatum ovis vel stridorem soricis (harum enim et aliarum ei bestiarum improbus ille voces ingessit) exterritus est, cuncta videlicet nihili pendens, cum suo auctore cuncta deridens. Quod daemon advertens disparuit; sed in angelum lucis evestigio transfiguratus viro apparuit. Eum quippe jam tunc nova de se victoria usum aestimabat sibimetipsi suasurum, se scilicet non injuria ab angelo visitandum, quem firma fretum constantia mentis nullis potuit inimicus irretire figmentis. Sed sua sibi iniquitas mentita est.4 Nam ad hoc monstrum famulus Christi signo fidei se signavit, sciens exinde angelum lucis non irritandum, angelum autem tenebrarum eminus 766C effugandum. Quod et factum est. Juvenem namque hac crucis amatura munitum statim degener angelus, qui apparuit, territus fugit. Tunc ille psallens: A dextris est, ait, mihi Dominus, ne commovear. Propter hoc delectatum est cor meum, et exsultavit lingua mea; insuper et caro mea requiescet in spe.5 Praeterea lectioni divinae crebro intendebat, et quae, docente Domino, inde didicisset, hilari vultu corde benigno minus scientes edocebat. Haec inter exercitia ejus, post susceptos inferiores ecclesiastici ordinis gradus, gradum suscepit diaconatus in quo ministrans Deum obsequio humillimae devotionis populum vero demulcebat, eo quo magnifice praeeminebat concentu dulcissimae vocis. Siquidem inter ea quae, ut praefati sumus, in 766D eo fulgebant virtutum insignia etiam in exteriore homine illius emicabat multiplex quaedam et supereminens gratia. In habitu enim, quem oculis intuentium praeferebat, et decens et appetibilis compositio inerat, non alicui pompae, non dissolutioni, non ostentationi, non serviens hypocrisi. In vultu nihilominus formositas ampla, nec cujuslibet pravae voluptatis incentiva, sed quae caeterorum vultibus antestaret magna honestatis praerogativa

 Talibus donorum insigniis vir Dei Oswaldus ad potiorem diaconatu ecclesiastici ordinis gradum conscendere dignus est comprobatus, ac dein presbyteri 767A honore sublimatus. In quo gradu Deo sacrificans, qua puritate cordis et corporis Christo inhaeserit, quamque benignum auditum precibus ejus piis Deus accommodaverit, et ex qualitate vitae ejus, quae dictante rerum veritate describitur, et ex angelorum praesentia, quam ei nonnunquam etiam visibiliter adfuisse monstratum est, luculenter intelligi datur. Locus siquidem in quo, sicut diximus, juxta confessionem abbatis orare solebat, crypta quaedam erat in occidentali parte, decenti opere facta, qui locus confessionis nomen pro more obtinuit. Pro foribus autem cryptae ipsius duodecim pauperes conversari ex antiquo usu consueverant, et quotidianum victum ab ipsa Ecclesia accipiebant. Qui pauperes ita fuere dispositi ut omnes litterarum socii, omnes clerici essent. 767B De his ergo reverendus Pater Oswaldus unum delegerat ut quoties in ipsa missarum volebat solemnia celebrare, ejus ope ac ministerio tanti mysterii officium celebraret. Quadam itaque die cum ipse altario praesens coeptae missae officio insisteret, et post evangelica dicta offerenda in manus panem et calicem, sicut multorum mos esse dignoscitur, sumeret, oculisque in coelum directis orationem suscipe, sancta Trinitas, intenta mente ad Deum praemitteret, vidit praefatus minister ejus quamdam reverendi vultus personam, in dextera parte altaris stantem, faciem ad ipsum altare versam habentem, panem candidissimum, non tamen adeo magnum, inter manus, quas usque ad caput suum porroctas habebat, digno cum honore tenentem. Ad quod licet nimio timore perterritus obstupuisset, 767C sustinuit tamen, nec subitam voluit invadere fugam. Verum ubi eumdem panem juxta quod sacerdos in secretis orationibus procedebat, paulatim crescere atque insolitae magnitudinis crescendo fieri conspexit, ultra residere non ansus, extra ostium fuga lapsus est. Emansit itaque presbyter solus, et qui videbatur in dextera stans angelus ejus. Minister vero, quem pavor abduxerat, foris prope ostium latitando subsistens, per vices ostio caput ingerebat, et quid circa altare gereretur trepidus explorabat. Cum Dei servus per omnia saecula saeculorum et alia quae in audientia populi dici solent diceret in ordine missae, nec ullatenus respondere auderet vel accedere pro admiranda quae sibi apparebat visione, audivit angelum, quem videbat, ad singula respondentem et ministri obsequium 767D ei deferentem. Consumpto autem sacrificio toto, caput ex more abditus minister ostio intulit, et illam quem viderat jam non vidit. Introiit ergo ad sacerdotem palpitans et tremens, ac ne animum ejus quoquomodo offendisset in eo quod ipsum quasi solum reliquerat timens. Et exposita causa fugae suae, pallens sciscitatus est utrum et ipse viderit et audierit quae se vidisse ferebat et audisse. At ille: Bene, inquit, vidi et audivi quae dicis; sed benedictum sit nomen Dei omnipotentis, quia licet a te sim male deceptus, 768A tamen in sacrosancto ministerio vivifici corporis et sanguinis ejus non sum ab eo desertus. Interdixit tamen ei modis quibus poterat ne, dum ipse vitae praesenti superesset, rem quae acciderat cuivis hominum innotesceret.

Postquam autem supra memoratus venerabilis pontifex Odo certe relatu cognovit nepotem suum Oswaldum in bonorum operum culmen excrevisse, immensas omnipotenti Deo gratias agens, diebus ac noctibus eum precabatur, quatenus illum et jugiter ad melioria proficere et in via perfectionis consummatum concederet post hanc vitam se Deum deorum in Sion videre. Missis praeterea diversis muneribus abbati ac monachis pro suo Oswaldo, quas noverat convenire cum precibus grates exsolvit. Indicavit 768B etiam illis se ipsius praesentia magnopere velle potiri, cum quia senio confinis mortem sibi propinquam, sciebat, tum quia regulari conversatione suae gentis viros per eum instituere disponebat. Quae ubi fratribus relata sunt gravi moerore dejecti asseruerunt se sine illo nequaquam, si fieri posset, in hac vita vivere velle, propterea quod ejus conversationem sibi et in anima et in corpore sensissent valde profuisse. Non audentes tamen voluntati antistitis obviare, parent, ac Domini servum debito cum honore ad nutum praesulis dirigunt. At ille citato itinere Angliam petens, terra marique ab omni periculo protectus est. Et hilari vultu, mente jucunda Dofris appulsus, extemplo ingenti est dolore perculsus. Illum enim, quem prae caeteris arctius diligebat, illum cujus dulcem faciem prae omnibus 768C videre sitiebat, illum cui adhaerere ardentissima charitate cupiebat, et a quo se tandiu remotum fuisse non sine grandi angustia cordis recolebat, jam tunc noviter non modo sibi, sed et saeculo exemptum audiens, nulli mirandum si dolebat. Deus meus, quos gemitus ille tuus alumnus ad haec nova putamus emisit? Quae suspiria edidit? Quas lacrymas fudit? Quae fuit, obsecro, confusio animi ejus, quando eum pro cujus amore ac reverentia a cunctis sese amplecti solere meminerat, jam in terram convertendum, a conspectibus omnium sub terra detrusum didicerat? Quis moeror inditam piissimo vultui ejus hilaritatem obduxit, quando et Angliam gravi moerore pro ejus obitu consternatam reperit, cui nimirum impar moeroris illius causa fuit? Veniens igitur Cantuariam, sed 768D eam inveniens patre orbatam, quid faceret, quo gressum flecteret dubius haesit. Auctus ad haec lacrymabilis dolor. Illi enim qui eum prius agnoverunt, viso illo, ex recordatione defuncti Patris lacrymis manant.

Praesidebat ea tempestate per curam officii pastoralis Ecclesiae Dorcacestrensi quidam Oschetel nomine, homo bonae famae, et quae sua intererant disponere gnarus. Hunc vir Dei Oswaldus, utpote sibi et carnis consanguinitate propinquum, et qua pollebat sapientiae luce conspicuum, ad cohabitandum 769A adiit, volens, juxta Salomonem, gradiendo cum sapiente sapientior fieri, non ex consortio insipientium illis ipsis assimilari .6 Suscepit autem illum idem episcopus benignissime, ac sincere dilexit, secumque degentem sui secreti conscium fecit atque consortem. Post dies defuncto archiepiscopo Eboracensi praefatus Oschetel sedi illius subrogatur. Is pro stola archiepiscopatus Romam petens, sanctum Oswaldum suae viae comitem habuit. Potitus autem desiderio suo, cum Roma digrediens in patriam suam remeandi iter acceleraret, Oswaldus relicto consortio ejus Floriacum divertit, clericum quemdam, Germanum nomine, aetate juvenem, moribus senem, itineris sui e patria socium secum ducens. Excipiunt autem illum abbas et fratres cum 769B summa laetitia, ac nonnullis diebus circa eum laete exactis, pro sola quam intellexerant voluntate illius quem adduxerat Germano sanctae inter se conversationis habitum tribuunt. Mansit vero venerandus Oswaldus in ipso coenobio aliquanto tempore, Deo per omnia serviens et verbo et facto, qualiter ad coelestia tenderent cunctis illic commanentibus exempla praetendens.

Interea memoratus antistes missis muntiis rogat eum Angliam redire ad se, quatenus via sanctae religionis, cujus eum culmen attigisse certo cognoverat, suae gentis homines instrueret. At ille petitioni ejus mitis obtemperans, Angliam Germano relicto perrexit. Rudis enim adhuc in disciplinis regularibus 769C erat; nec illum nisi perfecte edoctum a loco separari sinebat. Perveniens itaque ad episcopum, solito more in omni sanctitate et mansuetudine juxta eum conversabatur, et ideo a cunctis pio affectu, magno amore, summo studio amplectebatur, fovebatur, venerabatur. Inter haec ille praeclarus et gloriosus Dei amicus Dunstanus in cathedram pontificatus Cantuariensis praedicto Odoni successit, vir Dei gratia a matris utero plenus, et donec vitae praesenti superfuit, nunc coelestibus secretis admistus, nunc beatorum spirituum crebra visitatione perfunctus, nunc in exhibendis miraculis celebri efficacia fretus. Hic audita eximiae sanctitatis fama, quae beatum Oswaldum circumquaque magnificabat, mittens accersivit eum, ex conversatione illius pleniter 769D ediscere gestiens, vulgata opinio verane exstiterit necne. Post aliquot vero dies comperto quod investigabat, multum praestare illis quae fama disperserat gavisus est; et in gratiarum actiones Deo pio corde et ore solutus. Verumtamen saepe agebat cum eo, non ut firmitudinem animi ejus quasi suspectam habens exploraret, sed sicut eam in bono firmam penes se habebat, ita veraciter esse aliis comprobaret. Et revera in omni virtutum decore probatus repertus est, eoque non modo ab eo verum et ab aliis praestanti est affectu dilectus. Unde beati patrui ejus 770A dignitate perpensa, tam vitae illius qualitas quam morum probitas est Oswaldo, praeter solam aetatem et pontificalem dignitatem, tota pene reperta. Dum igitur vita et mores in eo imitabantur dignitatem pontificis, ratus est beatus Dunstanus ipsam vitam et mores illius jure sublimandos dignitate pontificis. Quam ob rem adito Edgaro, quo rege per id temporis Anglia gloriabatur, venerandum Oswaldum secum adduxit, eumque pro meritis suis ipsi commendatum familiaritati illius induxit. Quid plura? Praedicatur a summo pontifice virtus animi ejus, constantia propositi ejus, integritas morum ejus, et ad hoc rex ipse tanto testimonio credens perducitur ut suo jusso atque judicio cathedram episcopalem apud Wigornam, cui Pater idem praesidere 770B solebat, antistes factus ascendat. Primo tamen requiritur voluntas cleri et populi super re ipsa, et cum ingenti exsultatione et vociferatione fit vox omnium una. Concrepant, clamant Oswaldum dignissimum tantae sedis episcopatu, et magna prece deposcunt eum quantocius in ipsum ministerium consecrari. Fit quod clerus et plebs Wigornensis precatur, ac in summum sacerdotium felix Oswaldus a Patre Dunstano sublimatur, factumque est pia Dei dispositione ut sicut patruo S. Oswaldi Cantuariae beatus Dunstanus, ita sancto Dunstano in episcopatu Wigornae succederet beatus Oswaldus.

Functus ergo vir Dei pontificatu, idem qui prius fuit in bonis actibus praestitit; imo quemadmodum 770C alios dignitate, ita seipsum supergressus est in bonitate, et licet omni fuerit virtutum nitore insignis, orationum tamen assiduitate et eleemosynarum promptissima largitate summo et ultra quam dici possit opere praeditus erat. Coepit itaque, juxta Apostolum, omnibus omnia esse ,7 et is quem nec amor nec ira cujusque posset a via justitiae quovis pacto declinare. Discretione tamen in hoc quammaxime ferebatur, sciens nominem a discretione nutantem justitiae leges omni ex parte tueri. Clero igitur ac populo sub suo regimine posito pervigil insistere, et qua graderentur ad vitam verbo et exemplo viam demonstrare. Verum cum multitudo eorum, quos a via rectitudinis exorbitantes in viam justitiae reducere gestiebat, mentem suam interdum 770D fatigaret, directo in Galliam nuntio Germanum, cujus supra meminimus, et alios timore Domini praeditos viros fecit venire ad se, ipsorum videlicet ope ac religiositate illorum cupiens irreligiositatem corrigere. Itaque Germanus ad pontificem veniens, honorifice susceptus est. Erat enim bene religiosus, sacris litteris et piis studiis apprime imbutus.

Venerant praeterea ad beatum Oswaldum ante ejus adventum nonnulli ex Anglorum prosapia nati, sacro ipsius magisterio se subdentes, et eum sibi patrem ac rectorem in via quae ducit ad vitam 771A constituentes. Inter hos fuit quidam, Ednothus nomine, qui gradu sacerdotii functus ob sagacitatem et industriam suam Senior ab aliis cognominabatur. Collecti itaque fratres duodenarii numeri summam complent, quos Pater Oswaldus, ut juxta sancti propositi normam Domino Christo die noctuque servirent, in villa sui pontificatus quae Westberi dicitur collocavit, instituens eis praefatum Germanum praepositum et institutorem, nec non delegans ex suis quae illis sufficerent ad eorum sustentationem. Degebant igitur illo in loco, servorum Dei per omnia et in omnibus vitam agentes; quorum studiis sanctus vir eximie delectatus eos frequenter visitare, eis monita salutis aeternae ministrare, eos consolari, inter eos conversari, et divinis operibus, hymnis, 771B psalmis, jejuniis, vigiliis et orationibus, sanctis quoque meditationibus solebat operam dare, seque ab exterioribus curis ac saecularibus negotiis per internam mentis quietem magnifice recreare.

His ita dispositis, festum Dominicae resurrectionis instabat, et ad regis curiam totius regni nobilitas convolabat. Adunati principes laetos dies agunt valdeque solemnes. Jam soluta curia in sua quique redibant, et ecce de regiis militibus unus dives ac potens morti subactus plangebatur a pluribus. Hujus exsequiis pius interfuit Pater Oswaldus, qui et ipse curiam inter primos Angliae proceres venerat, regi acceptus firmaque ejus amicitia fretus. Hunc Aegelwinus quidam de potentioribus regni ducibus modesto 771C incessu, demisso vultu funus sequentem atque psallentem attendens, in amicitiam illius evectus est. Antehac enim auditis probis ac mansuetis moribus ejus, quos magistra virtute comparatos induerat, magni eum prae se jamdudum habebat, et in hoc animum composuerat, ut si qua in re voluntati ejus obsequi posset, libens id ageret. Quam voluntatem ejus quibusdam indiciis vir Dei intelligens, inter alia quae cum eo de vera Dei ac proximi dilectione locutus est; innotuit illi se quosdam monachos in episcopatu suo religiose viventes habere, sed locum in quo degebant illorum conversationi nimiae strictitudinis esse, praesertim cum pene quotidie in numerum eorum quidam currerent, quos eo quod Dominum quaerebant repellendos nullo modo 771D judicabat. Et subjunxit velle igitur, si religioni tuae molestum non est, quatenus, si aliquem locum sub tua dominatione monachorum habitationi accommodum habes, eum aut solius animae tuae obtentu aut alicujus muneris interventu mihi concedas, quatenus inibi monasterium construam, et per memoratos fratres monachorum conversationem de auctore illic constituam. Magnum enim quiddam est ante Deum vita monachi, et imitandum omni Christiano homini. Quicunque enim in hac vita ad vitam tendere et mortis laqueos cupit devitare, profecto id nullo pacto efficere praevalet, nisi vita sua vitae monachorum quadam dispensatione concordet. Vita namque monachi, quae vere vita monachi est, cuncta admittit quae docet. Perfectio Christiana cuncta dimittit, quae a 772A Christi vestigiis eadem perfectio judicat esse profana. Quapropter si nos, cum possimus, supersedemus monachos in suo proposito multiplicare, aut eorum religioni invidere, aut eam non amare vel sequi nolle convinci poterimus. Sed haec a nobis procul arceat omnipotens Deus. Quare, fili charissime, nulla te saecularis ambitio teneat, quae te ab institutione et adjumento monachicae religionis impediat. Nam sicut ad aeternam vitam quis optat pervenire, ita debet conari et alios secum ad eamdem perducere. Illum quippe illic major honor et gloria suscipiet, qui majus lucrum hic de aliorum salute Christo acquirit. Gaudio ex his dux ipse repletus, dicta comi vultu suscipit, et responsum ita paucis absolvit: Fundus mihi est Rameseia dictus, aquis et paludibus circumcinctus, 772B talium hominum quales memoras conversationi, ut aestimo, congruus, in quo etiam tres viri nunc mansitant sanctae religionis amore ferventes, et sub Regula beati Benedicti vitam ducere, si doctorem haberent, magnopere gestientes. Hunc locum, si tibi placet, eamus inspicere; et si visus fuerit rei de qua loqueris aptus existere, demus operam, ut in opere Dei coelesti fiat habitatione praeclarus. 

Haec vir Domini mira cordis alacritate amplectens, ac deinde comitatus ipso duce ad locum usque perveniens, ubi advertit eum habitationi monachorum accommodum, gratias Deo, gratias quoque egit venerabili viro qui illum perduxit eo. Institit itaque cupito operi citius imponere manus, verens ne, si 772C bonum propositum differretur, aliqua postmodum maligni hostis versutia praepediretur; quod et viro consulendo suggessit, ac ut opem sua ingenuitate operi ferret studiosus admonuit. Quid plura? Credit consilio, acquiescit admonitioni, conducuntur operarii, instatur operi, laboratur, et fretum tam multiplicibus rerum impensis sanctissimi Patris quam et ejus instantissimis orationibus mira celeritate opus perficitur. Post dies sub immensa frequentia populi, divitum scilicet mediocrum minusque habentium perfecta ecclesia sub patrocinio beati Benedicti Deo solemniter dedicatur, et de monachis qui apud Westberiam morabantur, idem locus instituitur, et in brevi alii et alii illuc colliguntur, ad quorum victum atque vestitum nec non ad Dei servitium 772D celebrandum plurimae terrarum possessiones, plurimae diversorum ornamentorum donationes loco eidem ab utroque collatae sunt. Facta est igitur decens et habilis monachorum habitatio. Hinc praeposito adunatis fratribus Eadnotho, cujus supra meminimus, viro prudenti et religioso, qui et Lincolniae Ecclesiae postea pontifex fuit, ipse Wigornam revertitur, et inter suas oves eis et sibi superintendens bonus pastor conversatur.

Per id temporis ex sanctione et auctoritate Joannis apostolicae sedis antistitis beatus Dunstanus archiepiscopus Cantuariae et primas totius Britanniae, cujus paulo superius mentionem fecimus, coacto generali concilio statuit, et statuendo decretum confirmavit videlicet ut canonici omnes, presbyteri 773A omnes, diaconi et subdiaconi omnes aut caste viverent, aut Ecclesias quas tenebant una cum rebus ad eas pertinentibus perderent. Habebat autem regem Edgarum in hoc negotio fidelem fautorem, constantem adjutorem, firmum defensorem. Qui rex ipsius Patris consilio utens, curam exsequendi decreti hujus super totum regnum duobus viris injunxit, Oswaldo scilicet episcopo Wigornensi et Athelwoldo Wintoniensi. Quod illi zelo domus Dei succensi, et divinitatis amore subnixi, et insuper praedicta auctoritate muniti, strenuissime sunt exsecuti. Nam, ut de aliis taceam, beatus Oswaldus septem monasteria in sua dioecesi regulari disciplina, ejectis clericis feminarum consortium Ecclesiis anteponentibus, instituit, delegato eis super ea quae Ecclesiae 773B prius habebant tanto ex munificentia regis et aliorum principum regni subsidio rerum, ut cohabitantibus sufficeret ad victum atque vestitum. Wincelcumbensi vero monasterio, quod de septem unum erat, supra memoratum Germanum in abbatem ordinavit, et aliis singulis singulos in religione probatos abbates praeposuit. De quibus quidam, Folberhtus nomine, Perscorensi Ecclesiae, quae una de septem abbatiis est, in abbatem praelatus est, vir moribus gravis et ferventissimus cultor monachicae institutionis, sed in subditos, quod valde in eo reprehendebatur, nimiae et indiscretae severitatis, Is ad extrema perductus, et huic vitae subductus, atque in feretro mortuorum more locatus, recepto spiritu, 773C trepidantibus cunctis erexit se. Igitur fugientibus aliis, praefatus Germanus accessit sciscitans quo vel a quo ductus sit, quid viderit, quid illi contigerit, et ob quid reversus sit. At ille se a beato Benedicto in visionem Dei perductum fuisse, et Deum sua peccata meritis dilectoris sui Oswaldi sibi indulsisse, atque ad intimandam sanctitatem ipsius Patris se revixisse respondit. Rursus quaenam forma, qui habitus, quis Patris Benedicti comitatus exstiterit, percunctatus, habitum gemmarum nitore praefulgidum, formam ejus ultra humanam aestimationem decoram, comitatum innumeris candidatorum millibus monachorum et speciosissimarum sanctimonialium respondit esse compositum. Quo dicto conticuit, et accepto viatico Dominici corporis dimidium diem 773D supervixit. Itaque vitam obitu iterato finivit.

Post haec in aliis Angliae partibus ad parochiam suam nil pertinentibus insignes Ecclesias ob praefixam causam clericis evacuavit et eas memorata auctoritate subnixus viris monasticae institutionis sublimavit. Sunt autem hae: Ecclesia pretiosi martyris Christi Albani, ecclesia sanctae Aetheldrithae virginis in Heli, et illa quae apud Beamfletam constituta 774A honorabilis habebatur. Praelati quoque et istis per eum sunt singuli Patres, Aelfricus scilicet, quem Ecclesia Cantuariensis pastorem postmodum habuit, Albanensi, Brithtnothus Heliensi, Beamflytensi Godemannus. Coenobium vero Ramesiense, ut descripsimus, ejus instinctu et operatione a fundamentis aedificatum est. Aucta est ergo per Angliam observantia disciplinae regularis in tantum ut quadraginta octo monasteria partim viris, partim feminis stabilirentur per hos viros, Dunstanum videlicet archiepiscopum Cantuariensem, Oswaldum pontificem Wigornensem, et Atbelwoldum episcopum Wintoniensem.

Iis autem quae beatus Oswaldus aedificaverat, de aliis enim scribere a proposito nostro remotum est, 774B ipse magna semper cura et sollicitudine invigilabat, ne diabolus, qui sicut leo circumit quaerens quem devoret, ,8 ullum fratrem a professionis suae norma deviantem inveniret quem devoraret. Unde et eadem monasteria circumire, ac in singulis, prout noverat expedire, morari consueverat, verbo simul et opere fratribus, quae saluti cujusque utilia fore advertere poterat, paterno affectu subministrans. Super haec nonnullis Ecclesiis, quibus ipse non eo quo superioribus modo intendebat, tam disciplinae regularis quam et grammaticae liberaliumque artium magistros postulatus dirigebat, qui aut in Galliis docti ac per eum in Angliam ducti, aut certe sua sagacitate in monasteriis suis imbuti, sapientes 774C et praeclari habebantur. Inter quos quidam Floriacensis monachus erat, Abbo vocatus, morum sanctitate praeclarus, ac litterarum tam saecularium quam divinarum scientia apprime instructus. Hunc pater Oswaldus posuit in coenobio Ramefiensi monachos docere, scholas regere et quibuscunque valeret, cum in disciplina regularium, tum in scientia litterali prodesse. Quod et fecit. Hinc ergo processit ut cum religionis augmento liberales artes, quae prius ob diversos casus in neglectum per Angliam venerant, quaquaversum Patris Oswaldi industria et sollicitudine eventilatae multipliciter pullularent. Praefatus vero Abbo ob multam sui dignitatem beato quoque Dunstano familiaris valde exstitit, ejusque instinctu et dispositione passionem 774D beati Edmundi gloriosissimi regis Anglorum styli officio posterorum memoriae tradidit. Post haec et alia innumera bona, quae in Anglia fecerat, ad monasterium suum Floriacum reversus, abbas in eo factus est et postea martyrii palma a Deo pro justitia coronatus.

Beatus autem Oswaldus ubi se correctioni clericorum Wigornensium intromittere aggressus est; 775A ipsi advertentes in quas, quantum suos mores attinebat, eos angustias vellet detrudere, statim verbis ejus aditum sui cordis occluserunt, nec ea sensum suum penetrare ulla ratione passi sunt. Qua de re sumpto a Patre Dunstano, cujus consueverat inniti prudenti consilio, annuente jam saepe memorato glorioso rege Edgaro, monasterium infra ipsam sedem episcopalem construere coepit in quo quibuscum conversaretur monachos adunaret. Et jam maceries operis altius levata profecerat. Non longè vero ab opere suo quidam lapis quadrus jacebat ad operis fabricam omnino aptus ac necessarius. Ad hunc pro jussu pontificis suo loco movendum et in structuram templi componendum artifices, qui sufficere aestimati sunt, accesserunt. At dum illum, 775B qui quasi radicitus terrae haereret, nullo conatu vel leviter movere valerent, adjuncti sunt eis alii et alii viri, qui pari modo ad pondus lapidis nihil virium habere sunt deprehensi. Stupor ingens occupat omnes. Mandatur de negotio Patri Oswaldo, qui tunc aberat; et rogatur quantocius veniat considerare quidnam monstri res ipsa praetendat. Adest, et multitudinem circa praedicti lapidis motum casso labore sudantem aspiciens miratus est. Et attonitus stans, Deumque silentio deprecans, aspexit in lapide illo Aethiopem quemdam sedere et obscenis nutibus laborantes subsannando deridere. Itaque vir Domini statim contra daemonem signum sanctae crucis intorsit, et illum evestigio territum sibi fuga consulere compulit. At lapis, quem octoginta viri ante 775C movere nequibant, à paucis hominibus facillime statim levatus est, et in opere collocatus. Populus qui ad hoc spectandum undique fluxerat, considerans rei gestae potentem virtutem, Deo super mirabilibus suis immensas gratias retulit; Patrem quoque suum atque pontificem eximia laude praedicavere, intelligentes veraciter esse amicum Dei, ad cujus nutum tam inerti pavore percussus tremens disparuit adversarius Dei.

Perfectam ecclesiam ipse in honore sanctae et perpetuae Virginis Dei genitricis Mariae dedicavit, ibique, ut proposuerat, monachos in sancta conversatione Christo servituros congregavit. Clerici ergo in sede episcopali, quae sub nomine gloriosi apostolorum 775D principis Petri fundata antiquitus fuerat, conveniebant, et monachi in nova ecclesia sub patrocinio sanctae Mariae una degebant. At plebs nunc istam nunc illam ecclesiam vicissim aliquandiu frequentabat, sed post dies admirantes et admirando venerantes monachorum religiositatem, paulatim se clericorum collegio coeperunt absentare, et servitio 776A Dei quod monachi faciebant praesentes adesse, propterea quod quemadmodum sibi ratio mentis suae dicebat, decentius et Deo dignius servitio clericorum fiebat. Unde et factum est ut, sicut plebis mutatio ab una ecclesia in aliam facta est, ita et plebis oblatio mutata sit. Dum igitur in eo quod illi perdunt isti lucrantur, in quo illi deficiunt isti multiplicantur. Quid moror? Qui major natu et honorabilior inter clericos habebatur, Wensinus nomine, abjectis saecularibus cunctis, se et omnia sua factus monachus monachis largitus est. Super quo famulus Dei mire laetatus eum elapso brevi tempore studiis coelestibus pleniter erudiendum Ramesiam dirigit, et eruditum inde reducens adunatis monachis Wigornae morum praeceptorem constituit. Quem enim 776B in clericatu juxta mores antiquos semper amatorem honesti sciebat, hunc nihilo minus in monachatu fautorem et exsecutorem fore honesti spe certa sibi promittebat. Unde nec falsus est. Bonum quippe, quod Pater de eo sperabat, ipse magnopere in bonis actibus accumulabat. Quae omnia clericorum nonnulli attendentes, et mente compuncti, consilium contra Deum non esse perpendentes ,9 spreto saeculo, spreta omni pompa saeculari, jugo se Christi, subjiciunt et inter monachos, quos paulo ante nimium exsecrabantur, monachi fiunt. Audires ad haec quamplurimos hominum stupendo cantare: O vere mutatio dextrae Excelsi! hoc itaque modo a beato Petro in Matrem Domini Salvatoris a clericis in monachos translata est sedes pontificalis honoris. 776C 

His ita sese habentibus, praefatus Eboracae civitatis antistes vitae praesenti adimitur; et gravis exinde moeror Anglorum populis procreatur. Fama igitur obitus ejus agili lapsu discurrens regias pertingit ad aures, nec beati Dunstani notitiam segnius attigit. Volens autem idem Pater pro suo officio viduatae Ecclesiae consultum ire, regem petit; et consilium, quod salubrius sibi de substituendo pastore occurrit, regi proponit. Praedicat dignitatem venerabilis viri Oswaldi, quo videlicet quantoque parente nobilitatus, qua religione a puero institutus, quibus virtutum praerogativis fuerit insignitus. Super haec quam strenue cathedram pontificalem, cui eo usque praesidebat, gubernarit, edisserit; ac per hoc quo jure 776D merito debeat celsiorem ascendere, pandit, probat, asserit. Placent regi quae feruntur, quodque Dunstanus de Oswaldo fieri laudat; velit solummodo clerus et populus Eboracensis; vult, suadet, oratur, jubet ut fiat. Rogatur voluntas illorum, et voce consona simul omnes respondent unum velle se, illum prae caeteris sibi praefici concrepant, et id rupta omni 777A mora fiat magnis postulationibus instant. Nec mora. Vir ascitus advenit; sed petentibus suscipere regimen viduatae Ecclesiae non statim annuit. Intonat vox populi, ut dubio procul attestareris Scripturae vocem populi vocem esse Dei. Par charitas, sententia concors, una voluntas populi in bono fuit; et Deus pacis, qui inhabitare facit unanimes in domo ,10 quique est inter duos vel tres congregatos in nomine suo ,11 non faveret rei cui tanta multitudo favebat, nec sentiret quod sentiebat, nec vellet quod volebatur? Nolebat plane, sed esto quod Deus fieri vult fiat necesse est. Vult autem quod secundum se volunt fideles sui. Alioquin bene possent velle sine illo; et Veritas non esset veredica, quae dicit nihil sine se quemquam posse 777B .12 At secundum se voluerunt fideles sui sanctum Oswaldum fieri pontificem Eboraci? Cum igitur hoc ipsum Deus voluit ut fieret, necesse omnimodis fuit; quapropter acquievit ille Deo, acquiescendo voluntati servorum Dei.

Factus igitur archiepiscopus Eboracensis, Romam pergit, pallium Ecclesiae suae debitum ab apostolica sede requisiturus, plurimaque negotia regni, prout ei rex sibi delegaverat, cum ipso tractaturus. Hinc patriam egressus, transito mari, transitis terris periculorum diversitatibus plenis, Romam pervenit, Romana moenia subit. Inde Joanni apostolico praesentatus, voti compos efficitur. Denique suscepto pallio quod petebat, functis quoque responsis regiae legationis quam ferebat, honorifice a papa dimissus 777C Angliam revertitur, reversus a principe regni ac regno gloriose recipitur. Post quae reddito regi legationis suae responso, et ipso quod in omnibus prudenter egisset sublimi praeconio a cunctis praedicato, magna regis benevolentia fretus ad sedem suam Eboracensem vadit. Ubi egregio cum honore susceptus, cum jubilo plebis, cum sonoris clericorum concentibus, cathedram est archiepiscopalem indeptus. Quo facto non quasi rudis et inscius, sed ut vere emeritus ac perspicax pastor ovium Dei, die illa confluentem multitudinem tam documento vitae manentis quam alimento vitae labentis copiosius pavit. Exin tractans secum illud Sapientis quia cui plus committitur, plus ab eo exigitur,13 777D omni hora sollicite curabat ita sibi commissa dispensando tractare et tractando dispensare, ut nihil 778A a se in futuro quod detrimentum sibi gigneret exigeretur, sed quod beata remuneratione donaretur. Quamobrem idem qui fuit in visitatione monasteriorum quae instituerat, semper exstitit, idem in consolatione fratrum inibi degentium praestitit, idem in sustentatione illorum omniumque sua ope indigentium mansit. In nullo igitur sanctitatis opere defectum passus est propter onus sacerdotale, sed aut idem qui fuerat praestitit, aut, seipso sublimior in hujusmodi opere factus, ad videndum Deum deorum in Sion aciem suae mentis indeficienti contemplatione dirigebat.

Hic igitur quamvis Eboracensi pontificatu sublimatus exstiterit, curam tamen episcopatus Wigornensis non amisit. Si quidem beatus Dunstanus, 778B quem sollicitudo omnium Ecclesiarum in Britannia constitutarum respiciebat, verens ne monachi in ipsa Wigorna per eum tunc noviter instituti aliqua ultra quam ferre valerent tentatione concuterentur, si pastorali cura destituti non haberent quo munirentur, praecepit ei ex auctoritate summi Pastoris, quatenus ea qua solebat diligentia illis intenderet, quoad personam tantae rei idoneam Deo monstrante illi substituere possit.

Post haec instabant dies Rogationum, et servus Dei Oswaldus sumpto itinere Rameseiam petit, visitare scilicet et consolari fratres, quos, ut supra meminimus, jamdudum ibi posuerat. Adest; et monachi pro more nominatorum dierum procedunt ad ecclesiam beatae Mariae, quae ob interjacentem paludem 778C nonnisi longo circuitu per siccum adiri valebat. Ubi celebrata missa et a pontifice solemni peracto praedicationis officio, monachi longitudinem viae qua venerant compendio mutare volentes, navem ascendunt, ad monasterium per fluvium qui interfluit redituri. Verum dum major numerus hominum in navem fugeret quam navis ferre valeret, onerata nimis mergi coepit. Turbantur in navi consistentes, et mori metuunt. Exclamant, opem beati Benedicti ac sui Patris Oswaldi afferre sibi postulantes. Nam ipse Pater, in ripa fluminis adhuc stans, iis qui secum erant utilia quaedam ac necessaria disponebat; ut autem auribus ejus clamor insonuit, stupore attonitus, mox illuc lumina flexit, et videns filios 778D suos in mortis periculo positos, cor ad Deum, dextram tetendit ad illos. Quo signo beatae crucis edito, 779A illico navis ab aquarum profunditate emergens, quasi nihil oneris ferret, in ulteriorem fluminis ripam prosperrimo lapsu cum omnibus quae portabat evecta est. Magno timori securitas magna succedit, ac, pro re quae acciderat, Dei laus ex corde omnium et ore procedit.

Dein aliquanto tempore ibi, ut suae consuetudinis erat, inter monachos degens, aedificationi vitae illorum diebus ac noctibus intendebat. Et ecce nuntius quidam a monachis Heliensibus directus adveniens, innotuit unum ex illis de maceria Ecclesiae praecipitatum subita morte occubuisse. Ad quod Oswaldus vehementi moerore dejectus (noverat enim hominem non usquequaque vitam duxisse felicem), 779B confestim quod debuit officium ei charitatis impendit. Etenim monachis sub uno vocatis pandit eventum rei, subjungendo preces quibus exhortando perorat quatenus pro anima defuncti Dominum studiosius orent. Parent illi monitis ejus, et pro aeterna salute fratris instant vigiliis, instant psalmis, instant lacrymis, pulsantes ad januam misericordiae mundi Redemptoris. Super haec quoque singulis diebus offertur pro eo id quod his omnibus antecellit, illud scilicet sacrificium laudis quod in ara crucis Filius Dei obtulit Patri suo pro nobis. Quae dum fiunt, una noctium pontifici, in oratione Christo apud Eboracam intendenti, defunctus idem visibiliter apparuit; a quo percunctatus quis esset, illum se pro quo et ipse per se et alii per ipsum Deum interpellabant 779C esse respondit. At ille suspirans, Qualiter, inquit, frater, tibi fuit vel qualiter nunc est? Hactenus, ait, valde male, nunc autem valde bene. Tuis quippe meritis et precibus a poenis quibus cruciabar per angelum suum me die hesterna eripuit Deus. Quod et tibi insinuando veni gratias agere, quo adverteres, licet id optime scias, quam gratiosus pro hoc et aliis jure debeas Deo existere. His dictis, non comparuit. Vir autem Domini, magno gaudio ad ista repletus, benedixit Deum super ineffabili misericordia ejus. Facto mane, quid factum sit, quid viderit, quid audierit, suis retulit. Dehinc exsultans et gaudens in Spiritu sancto, pro re quae contigerat gratias egit Deo Patri per oblationem corporis et sanguinis dilectissimi Filii sui, in quo solo, sicut ipse testatur, 779D bene complacet sibi .14 Mandavit etiam hoc ipsum filiis suis, monachis videlicet Ramesiensibus simul et Wigornensibus; et quod pro animae fratris absolutione pio Deo grates exsolverent, monuit et hortatus est. Quod ipsi diligenti studio exsecuti sunt.

Praeterea dioecesim suam opportunis temporibus peragrans, quidquid ediscere poterat in moribus suorum oculos summi Dei offendere, paterna castigatione corripere atque corrigere satagebat. Haec 780A agentem contigit vice quadam venisse Rhipum, ubi beatus quondam Wilfridus nobile construxerat templum, in quo ipse mundo sublatus scitur fuisse sepultus. Hoc templum ante tempus beati Oswaldi barbarorum irruptioni patuit; qui illud magna ex parte dirutum, non ministeriis divinis, sed latibulis ferinis fecerunt accommodum. Hujus templi conseptum vir Dei subintrans, noctu pervigil in orationibus inibi mansit. Illic ergo divina revelatione lustratus, didicit ipso loco sanctorum corpora condita esse; quae investigans cum nominibus singulorum dubio procul inveniret. Facto mane suos convocat; quid noctu acceperit, eis enarrat. Ad audita cuncti exsultant. Igitur ad jussum pontificis semirutae ecclesiae 780B pavimentum effoditur, promissus thesaurus sancta curiositate investigatur. Sanctorum corpora cum tabula haec continente reperiuntur: HIC REQUIESCIT SANCTUS WILFREDUS ANTISTES EBORACENSIS, ET REVERENDI ABBATES TYLBERTUS, BOTWINUS, ALBERTUS, SIGREDUS ATQUE WILDENGUS. Ex his servus Dei omnipotentis gaudens hilarisque effectus, repertas reliquias loco interim apto collocavit. Postmodum vero ad corpus sancti Wilfredi feretro convenienter aptato, illud in eo magna cum reverentia condidit, utpote quem magno Wilfredo, fundatori videlicet, loci ipsius consanguinitate junctum noverat, quem in regimen Ecclesiae Eboracensis, sicut Venerabilis Beda prope fidem Historiae gentis Anglorum refert, ei successisse sciebat; quemque uti nominis ejus 780C consortem, ita et vitae morumque haeredem fuisse acceperat. Corpus siquidem illius majoris Wilfredi, quod semotum ab aliis per se in eminenti loco in ipsa ecclesia tumbam habuerat, quam et epitaphium ut idem Beda in eadem Historia narrat digniter decoraverat, a glorioso Cantuariorum antistite Odone, cujus in initio hujus opusculi paucis meminimus, translatum Cantuariam fuerat, quemadmodum ipsemet in prologo Vitae ipsius Wilfredi, quae per eum heroico metro composita est, attestatur ita scribens: Igitur venerabilissimas beati confessoris Christi Wilfridi reliquias indecenti sentinosae voraginis situ marcidas, nimia, quod dictu quoque meticulosum est, praelatorum horripilatione neglectas, cum inde favente Deo scilicet a loco sepulcri ejus 780D quidam transtulissent, reverenter excepi, atque intra ambitum metropolitanae cui gratia Dei praesideo ecclesiae collocavi; praesertim cogente illo evangelistae testimonio; meo videlicet apologetico, quia ubicunque fuerit corpus, congregabuntur et aquilae15 Itaque tantae tamque Deo dignae affinitatis delectatus vicinitate, et editiore eas entheca decusare, et excerptis de libro Vitae ejus flosculis novo opere pretium duxi carmine venustare. Levatis ergo reliquiis, et convenienter, ut dixi, locatis, aliud ab illo 781A quod fecerat primo par omnimodis et aequale beatus Oswaldus feretrum fabricavit, ipsumque a se consecratum Wigornam destinavit. In cujus consecratione rogatus ad quarumnam reliquiarum conditionem illud apparet, hoc se ad honorem Dei respondit composuisse, et illi cujusnam reliquiae forent in eo condendae notissimum esse. Servatum est itaque Wigornae feretrum idem, ac reliquiae ipsius admirandi Patris Oswaldi a terra post multos annos levatae magno cum honore sunt in eo collocatae.

His ita dictis, coeptae narrationi insistamus. Diffusa igitur sanctitatis fama sancti Oswaldi eo prodiit ut languoribus variis pressi ei de longinquo id ipsum mandarent, sibi ab illo subventum iri nullo modo diffidentes. Nec fallebantur. Verbi gratia, vir 781B quidam potens regi Edgaro ex ministerio, quo ei deservire solebat, notus erat. Hic valida infirmitate corporis tactus, per nuntium viro Dei se oppido infirmari simpliciter insinuavit. At ille benedicens panem eique transmittens, ut plena fide recuperandae sanitatis inde comederet jussit. Fecit ille quod praecepit; nec unius horae spatium prius transiit quam se degustato pane melius habuisse percepit. Alio tempore dum idem famulus Dei in multitudine suorum apud Eboracam pransurus consedisset, jamque panem sua sacratissima manu signatum considentibus distribuisset, forte micas decidentes sorex superveniens avido simul et pavido morsu colligere coepit. Qui dum in medium nullo eum 781C deterrente prodisset, succubuit, nec usque progredi valuit. Benedicti etenim panis reliquias famelicus vorans, nec quod devoraverat ullatenus evomere quibat, et suffocatur subito. Remansit itaque mortuus. Quod factum ne suae laudi quivis ascriberet, exanimem bestiam a conspectibus intuentium abjici vir providentissimus jussit. Denique animadvertit nonnullos inter se inde loqui, et rem ultra quam sibi cordi esset extollendo admirari. Et mihi quidem duo haec, quae de pane signato proxime facta retulimus, consideranti nec alienum ab admiratione esse perpendo, hoc scilicet irrationale animal praecipitasse de vita in mortem, quod animal rationale sublevavit a morte in vitam. Profecto natura panis eadem in illo quae in isto fuit; et quemadmodum 781D homo pane, sic et sorex alitur pane. Quod igitur homini vitalis, sorici factus est exitialis; nec substantiam panis, sed meritum respicit sanctissimi Patris; qui ubique et in cunctis parvus et humilis exstans in oculis suis, magnus erat in oculis Dei atque sublimis. Quod inter alia eo probabatur, quia, ne dicam, illi, sed quod minus est, locis quibus per vices insistere solebat, sua Deus protectione et correptione, ne ab indignis occuparentur, intendebat.

Sed forte non credetur iis quae dicimus, si ea declarans exemplum non subjicimus. Frater quidam erat professione et habitu monachus, nomine Aegelricus. Hic laxatis balneo membris, cum fessis quiescere 782A opus haberet, locus quietis, vae misero! is primus occurrit, quem venerandus praesul Oswaldus sedere frequentius morem habebat. Non ergo veritus sanctitatem loci, quam fuerat ex assiduitate pontificis nactus, in eo sese dejecit, somno inibi ac dulci quiete velut sibi pollicebatur fruiturus. Et jam quiescentem lenis sopor involvit, sed absque mora eum ab ipsa quiete irruens daemonum multitudo atrociter evolvit. Astant quippe illi plures teterrimi spiritus, et ab eo districta examinatione perquirunt quaenam illius mentem dementia ceperit, quae sibi ut se in loco tanti pontificis collocaret subripere potuit. Ad quod rationem quam pro sui excusatione proferret nullam habentem invadunt, torquent, laniant, hac et illac trahunt, ab imo sursum rapientes, de 782B sursum ad ima dejicientes. Quid miser ageret? Sciebat ubi erat; nec se tanta angustia involutum vel loco avellere, vel ad subveniendum quemdam poterat interpellare. Tandem tamen violento conatu erupit in vocem, et horrido clamore infremuit. Qui circa erant ex abrupto dormientis sono perterriti accurrunt, vociferantem pulsant, pulsantes excitant, excitatum quid dormiens passus sit diligenter interrogant. At ipse pavens ac pallens, quo casu quid fecerit, quid aut a quibus audierit, quid pertulerit, ex ordine pandit. Ad quorumcunque ergo notitiam istud perlatum est, non soli viro, sed et iis quae sua inter erant deinceps honorem ac reverentiam per omnia deferebant. De quibus licet plurima scribere 782C fortasse possemus, tamen, ne cui taedio simus, illa omittimus, intendentes videlicet brevitati qua nos scripturos fore decrevimus.

Itaque ad sacrum ipsius transitum styli officium convertamus, et opus quod paucis huc usque protraximus, suo, sicut Deus concesserit, fini subdamus. Referre etenim qualiter Pater ipse Oswaldus Rameseiam postremo reliquerit, quantis lacrymarum imbribus, praesagis, ut autumo, illum amplius eo non rediturum, a fratribus dimissus sit, forsitan conjectando, quis possit, certe autem rei veritate neminem pronuntio posse. Discedentem vero non modo monachi, quos illic adunaverat, sed et plebs hinc inde sub uno coacta deducunt, singuli se illius sanctitati commendantes, sibi ab illo benedici supplici 782D devotione flagitantes. Discessum autem illius subsecutus est in ipsa ecclesia terribilis fragor; qui tertio intonans audientes nimio pavore concussit, sagaces animos illum non multo post saeculo adimendum et ex hoc plerosque gravi tumultui subdendos edocuit, praemonuit, praemunivit. Denique nonnulli nosse volentes, unde qui audiebatur sonus prodierit, e domibus prodeunt, et in Ecclesiam pervenientes, omnia sana, omnia integra, omnia suis in locis solito consistentia mirantes inveniunt. Jam quod aliquibus per visum fuit ostensum, ruinam videlicet duarum turrium factam fuisse, praetermitto ne, si dixero illarum turrium casus beati Oswaldi et praefati ducis Aethelwini praesignasse in mortem 783A occasus, aestimer mihi futurorum scientiam, quam non habeo, ex iis quae facta scio jure deridendus arrogasse. Illo igitur, ut diximus, praetermisso, nos gloriosum Patrem Oswaldum jam proxime coelos petiturum descripturos sua prece rogamus idem Pater tueatur et adjuvet.

Ut igitur famulus Christi Oswaldus Rameseiam liquit, Wigornam adiit. Spiritus quippe charitatis, qui in eo circa Wigornenses per gratiam suam semper ferventior erat, ea re illuc eum non injuria creditur adduxisse, quia noverat illum eo potiori aeternae vitae praemio debere remunerari quo in majori verae charitatis affectu huic vitae decedentem contingeret inveniri. Mansit itaque ibi quandiu in corpore mansit, diebus ac noctibus Deo intendens, et 783B iter suum eundi ad Deum toto conamine purum ab omni obstaculo faciens. Ob quae labore et insuper senio fessus, languore corripitur gravi, per quem se intellexit alias de ista vita vocari. Aderant sacri Quadragesimae dies, dies scilicet in quibus diversis modis diluitur quod in aliis anni diebus varia daemomonum illusione delinquitur seu bono, quod alio tempore exercetur, diligentiori studio invigilatur. In usu habebat idem antistes singulis diebus praeter alios, quos quotidie innumeros alebat, duodecim pauperum pedes abluere, deosculando crine ac linteo tergere, manibus aquam fundere, denarios praebere, et ipsis apposita mensa cibum et potum sufficienter ministrare, eosque in Pascha vestibus novis 783C indutos per aliquot dies ipsius festivitatis in curia sua honorifice secum habere. Nulla eum infirmitas corporalis ab istis retardabat, sed quo se corpore sentiebat debiliorem, eo sibi ad serviendum eis ingessit vim validiorem. Et jam Dei regnum ascendere cupidus, die quodam oratorium, quo continue in Dei servitio tenebatur, cum suis egreditur, et sub aere stans acies oculorum coelo intentissime fixit, Christum ad quem anhelabat pio corde et ore intentius orans. Nec erecta lumina, ut fit, cito deflexit, sed quasi aliquod novi ac delectabile contemplaretur, ubi ea defixerat diutissime fixa tenebat. Unde praesentes admodum admirari, quid tanto opere intueretur, sciscitati sunt. Quibus ipse ait: Considero quo tendo. Quapropter, filii, sustinete, quaeso, quatenus, 783D juxta quod mihi conceditur, praegustem gaudia quae exspecto. Attamen quod percunctamini, si quid sibi velit nosse vultis, cras vobis et me tacente res ipsa notabit. Salus enim aeterna, pro qua hucusque laboravi in terra, instat, nec ante transibit crastina dies quam me in eam Dominus meus, sicut est pollicitus, introducat. Dixit; et unde fuerat egressus, in oratorium reversus est.

Convocatis deinde fratribus, hortatur eos impendere sibi ministerium sacrae inunctionis cum viatico Dominici corporis, quod juxta ritum ecclesiasticae 784A institutionis debetur Christianis de hac vita transituris. Quo illi audito in gemitus et lacrymas erumpunt, non illius gloriae perenni ad quam properabat invidentes, sed cum paternae pietati qua privabantur pios affectus impendentes, tum suam desolationem quam tanto Patre orbati se passuros non dubitabant amare deflentes. Exhibent tamen illi quod petebat; et grandi moerore consternati, sequentem noctem per multa saecula, si fieri possit, optabant protelari. In qua nocte ipse Pater, ac si languoris quo tenebatur oblitus, horam nocturnae vigiliae praeveniens, prout suae consuetudinis jugiter esse solebat, ecclesiam petit; ibique noctis officium explens, residuum spatii quod diem usque tendebatur divinis laudibus pro more pervigil expendit. Et tali quidem 784B modo nocte illa suis dimensionibus terminata, fratribus illuxit metuenda dies, in qua te, reverende Pater Oswalde, susciperet felix et nullo claudenda termino quies. Hac etenim die percantato psalterio, quod singulis diebus cum floribus inde acceptis decantare solitus erat, unicum redemptionis humanae sacrificium coram se Deo Patri fecit offerri. Cujus dein participatione refectus, obitum suum, quem instare sciebat, ejus invicta virtute munivit. Ac demum totius diei officio in honorem Dei percelebrato, quasi convaluisset de infirmitate, surrexit; et monachis nequicquam insistentibus ut suae parceret imbecillitati, solito more linteo praecinctus pedes pauperum lavit, et osculans eos crine linteoque 784C detersit. Quibus lotis et quindecim graduum psalmis, quos inter ipsum ministerium psallere semper moris habebat, percantatis, subjunxit Gloria Patri et Filio et Spiritui sancto. Ad quod cum pauperes ei assurrexissent, ac solitas grates exsolvissent, ipse dicendo Spiritui sancto. sanctam est resolutus in mortem, emittens spiritum suum ante pauperum pedes in manus Christi, cui in ipsis pauperibus ipse ministrarat. Ipso enim teste, sibi fit, quod uni ex minimis suis fit .16 Transiens itaque a Christo susceptus est, quatenus, juxta verbum illius, illic esset ubi et ille .17 O vere ministerium felix, quod sui exsecutorem sub tanta celeritate regni Dei fecit haeredem! Et tu, o beatissime Pater, non minus, imo multo excellentius felix, 784D qui functus ministerio, ipso eodem momento quo illud fideliter peregisti, in gaudium Domini tui, cui servisti, felici praemio remuneratus felicissimus introisti .18 Illa gloria, qua coronaris, innuit tuis quantum possis sibi prodesse ante Deum, si dignaris. Et quidem, inclyte Pater, felix fuit vita tua, felix fuit et mors tua. Atque utinam sentiant in se alumni tui, quod sit felix memoria tua, sibique salubris atque benefica quam ad te habent humilis devotio sua.

Itaque fratres, Patrem suum jam defunctum cognoscentes, 785A accurrunt et complosis manibus lugubres ejulatus emittunt. Inter quos tamen trepidi ac gementes exanime corpus accipiunt, cilicio sternunt, abluunt, sacerdotalibus, uti moris est, vestibus induunt. Perciperes ad haec pietatis officia, quam pio affectu vivens pastor a suis ovibus diligebatur, cum in exstinctu procederet tantae charitatis ostensio ut nullus illi putaretur satis honoris detulisse, qui non lacrymantibus oculis manibus ejus ac pedibus devota oscula impressisset. Hinc superpositus feretro, fertur ad ecclesiam beatissimae Virginis virginum, quam, sicut supra memini, a fundamento ipse construxit. Et ecce dum in sublimi gestaretur, ac praecedentibus iis, qui sonoris concentibus Deo laudes et preces offerebant, subsequente autem populo, qui 785B amissum pastorem una cum monachis miseranda voce plangebant, apparuit gloria Dei, quae doctas mentes docuit intelligere meritum mortui. Viderunt etenim, qui convenerant, niveam columbam de superis venientem expansis alis lento volatu protegere corpus antistitis. Igneam quoque sphaeram ad scuti teretis instar una coelo delapsam super feretrum intuebantur. Et admirantes unum et aliud signum, rogant ut qui non adverterent intueantur. Insonat clamor hinc et inde, fitque diruptio vocum laudationis divinae; laus autem ipsa quo magis dirumpitur, magis augetur; rumpitur in canoris vocibus, augetur in jubilo cordis. Jubilant namque Deo pro gratia, quam in tanta multitudine monstrare in Patre suo dignatus est; per columbam videlicet ostendens simplicitatem 785C et innocentiam pectoris ejus; per igneam sphaeram, fervens studium quo praeditus erat in dilectione Dei et proximi animus ejus. Interim venerabile corpus oratorio infertur, coeptae protectionis praefati ignis atque columbae continuatione comitatum. At ipso deposito coram altari, visio quae apparuit in australem ecclesiae plagam prope altare divertit, quasi locum designans corporis sepeliendi. Quo facto intuentium oculis coelum remeans elapsa est.

Fama igitur obitus ejus circumquaque perlabitur, et illo die ac nocte subsequente quibus a sepultura corpus suspenditur, undique parvi ac magni utriusque sexus homines advolant, eorumque clamores 786A suspiriis atque lamentis permisti aera complent. Hos inter acerbior fletus monachos et inopes cruciabat; hos quia pastorem, patrem et advocatum; illos quia se in eo perdidisse adverterant totius vitae subsidium, spem et consolationem. Fit igitur luctus omnium inaestimabilis, et adunata multitudo innumerabilis. Qua circumstante seseque super invicem comprimente, sepeliuntur sacratissimi praesulis artus in praefata nobilissimae Virginis aede, loco videlicet divinitus pridem designato. Post haec annuntiatur depositio ejus his et illis, id est vel quos regendos sub pastorali cura susceperat, vel quos a saeculari conversatione abstractos qualiter Deum in monachico habitu sequerentur instruxerat. Unde ex dulcedine recordationis ejus, cunctis qui intelligebant 786B se fuisse filios ejus indicitur luctus communis. Ubi autem saepe memoratus Aethelwinus dux rescivit gloriosum Oswaldum huic vitae modum imposuisse, prae nimia angustia cordis infirmitas corporis, quae illum tunc forte premebat, in tantum convaluit ut post modicum temporis sancto fine quiescens universae carnis viam intraret, sepultus in ecclesia quam in Rameseia ipse et Pater Oswaldus de suo fabricarant.

Transit autem venerandus Deoque dilectus antistes Oswaldus ab hac vita ad vitam aeternam II. Kalendarum Martii, Transactis ab episcopatu, quo primo functus erat, triginta vel amplius annis: Conditumque est venerabile corpus illius, uti praediximus, Wigornae, in ecclesia gloriosissimae Dei 786C genitricis et perpetuae virginis Mariae. Sane ut gratia Christi designet mortalibus Oswaldum mundo mortuum sibi vivere, qui eum non quasi penitus mortuum requirunt, vere viventis et ante se multum valentis indicia in eo reperiunt. Quod ut evidentibus probemus argumentis, quae per eum post mortem suam facta et ad nostram notitiam sunt perlata, paucis subnectere rati sumus. Sed ne judicemur de percipiendis indigni, si invenimur de perceptis ingrati, pro iis quibus scribendis animum dedimus, et jam effectum, prout Deus dedit, nacti sumus, sit ipsi omnipotenti Deo, Patri, Filio et Spiritui sancto laus et gratiarum actio per immortalia saecula saeculorum. Amen.

 Explicit Vita beati Oswaldi archiepiscopi et confessoris. 

